
ALTZAKO  KIROLDEGIARI  ETA  AMIANTOZ  KUTSATUTAKO
LURZORUEI BURUZKO BATZORDE EZ IRAUNKORRA SORTZEKO
PROPOSAMENA  

     Miren Azkarate Villarrek, EAJ udal taldearen bozeramaileak, Ernesto Gasco Gonzalok, Sozialista
Donostiarren udal taldearen bozeramaileak, Amaia Almirall  López de Luzuriagak, EH  Bildu udal
taldearen  bozeramaileak,  Miren  Albistur  Garmendiak,  Talde  Popularraren  udal  taldearen
bozeramaileak,  eta  Amaia  Martín  Garinek,  Irabazi  Donostia  udal  taldearen  bozeramaileak,
Udalbatzaren Araudi Organikoaren 90., 91. eta 148. artikuluen babespean, proposamen hau aurkezten
dute  Batzorde  Ez  Iraunkor  bat  sortzeko,  Altzako  kiroldegi  berria  eraikitzeko  eta  tramitatzeko
prozesuari buruz eta haren kokalekuan eta inguruan hautemandako amianto kutsaduraren irismena
zehazteari eta hura egoki tratatzeari buruz. 

JUSTIFIKAZIOA

     Altzako  kiroldegi  berriaren  eraikuntza  hiriko  lehentasunetako  bat  da,  kirol  instalazioen
berrikuntzari dagokionez. Azken hamarkadetan erabilitako kirol instalazioek erabat berritzeko premia
dute, eta horien ordez konplexu berri bat eraiki behar da, hiriko gune horren eskaerari eta beharrei
erantzungo diena. Hori dela eta, Udalak proiektu handinahi bat garatu du, eta 15 milioi euro baino
gehiago inbertituko ditu horretan. 

    Tramitazio tekniko eta urbanistiko luzea gainditu ondoren, kiroldegi berriaren lanak hastekoak
zirenean, kirol konplexu berria kokatuko den lurzoruaren zenbait lekutan amianto bidezko kutsadura
hauteman zuten, azken hamarkadetan martxan egon eta orain berriarekin ordezkatuko den Altzako
kiroldegia eraiki aurretik leku hartan martxan egondako fibrozementuko fabrika batetik zetorrena, ziur
asko.         

      Egoera horren aurrean, Donostiako Udalak aipatutako kutsadura fokuei eta horiek planteatutako
arazoari  buruzko  informazioa  eman  die  udal  taldeei  eta  herritarrei,  eta  Altzako  kiroldegiaren
eraikuntza proiektua egokitu du,  eraikitzean egoera berriak ahal  bezain gutxi  eragin diezaion;  era
berean, Udalak dagozkion neurriak hartu ditu kutsaduraren irismena zehazteko maila guztietan eta
haren trataera egokia egiteko, eta horretarako administrazio eta erakunde eskudunen lankidetza eskatu
du.  Jarduteko  beste  aukera  batzuen  azterketak  entregatu  ondoren,  kutsatutako  lurzoruetan  hartu
beharreko neurri seguruenak eta ingurumena gehien errespetatzen dutenak zehaztu beharko dira. 

        

    Aurrera begira, Udalak aurre egin beharko dio Altzako kiroldegi berria eraikitzeko erronkari. Hala,
zehazki  identifikatuko  dira  kutsatuta  dauden  eremuak  eta  beharrezkoak  diren  tratamendu  eta
deskontaminazio lanak egingo dira, baita unean-unean beharrezkoak suertatuko diren beste lan batzuk
ere.  

      Lan hauek guztiak egitean –ziurrenik datozen urteetan egin beharko direnak–, udal taldeei eta
donostiar guztiei zor zaizkien informazioa eta kontrola ahalbidetuko duten tresna bat erabiliko da.



Gainera, tresna horren bidez, informazio eta arreta espezifikoagoa eskainiko zaie Altzako herritar eta
kolektiboei (tokiko agenteak, sektorialak, langileak). 

     Horregatik guztiagatik,  ALTZAKO KIROLDEGIARI ETA AMIANTOZ KUTSATUTAKO
LURZORUEI BURUZKO BATZORDE EZ IRAUNKORRA SORTZEKO PROPOSAMEN hau
aurkezten dugu:

1. Helburua:

             Altzako kiroldegi berriaren proiektuaren eta plangintzaren aldaketaren tramitazioan Udalak
erabilitako prozeduren analisia,  kontrola  eta  jarraipena,  eta  informazio sistemetan izan daitezkeen
akatsak detektatu eta zuzentzea. 

            Gainera, kokapen horretan eta inguruan detektatu den amianto kutsaduraren irismena eta
garrantzia zehazteko lanen analisia,  kontrola eta jarraipena, baita kutsadura ezabatzeko tratamendu
egokienarena ere. 

           Prozesuaren gardentasuna bermatzea, Donostiako herritar guztiek haren berri izan dezaten:
batzordeak ahalegin berezia egingo du informazioa zehatza emateko etenik gabe Altzako bizilagun eta
kolektiboei.  

       2. Kideak: 1 ordezkari udal talde bakoitzeko, boto haztatuarekin.

       3. Iraupena: 18 hilabete.

        4. Maiztasuna:  Hilean behin, lehenengo 5 hilabeteetan.

 Bosgarren  hilabetetik  aurrera,  bi  hilean  behin.  Gainera,  ezohiko  bilerak  egingo  dira
batzordeko bi kidek gutxienez hala eskatzen dutenean.

